Nafarroako Parlamentuko Mahaiak, 2014ko maiatzaren 19an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dioen legegintzarako ekimena erabiliz, Bildu-Nafarroa eta Aralar-Nafarroa Bai parlamentu-taldeek Foru Lege proposamen bat aurkeztu dute, Nafarroako Eskola Kontseilua edo Hezkuntzako Batzorde Nagusia eta Tokiko Kontseiluak arautzen dituen azaroaren 4ko 12/1997 Foru Legea aldatzen duena, eta presako prozeduraz izapidetu dadin eskatu dute.

Hori horrela, Legebiltzarreko Erregelamenduko 110. eta 148. artikuluetan ezarritakoarekin bat, Eledunen Batzarrari entzun ondoren, hona ERABAKIA:

1. Agintzea Nafarroako Eskola Kontseilua edo Hezkuntzako Batzorde Nagusia eta Tokiko Kontseiluak arautzen dituen azaroaren 4ko 12/1997 Foru Legea aldatzen duen Foru Lege proposamena Nafarroako Parlamentuko Aldizkari Ofizialean argitaratzea.

2. Foru lege proposamen hori presako prozeduraz izapidetzea.

3. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako, eta hari adieraztea bere iritzia emateko epea zortzi egunekoa dela.

Iruñean, 2014ko maiatzaren 19an

Lehendakaria: Alberto Catalán Higueras

Foru lege proposamena, Nafarroako Eskola Kontseilua edo Hezkuntzako Batzorde Nagusia eta Tokiko Kontseiluak arautzen dituen azaroaren 4ko 12/1997 Foru Legea aldatzen duena.

ZIOEN AZALPENA

12/1997 Foru legearen aitzinsolasean esaten denez, legeak helburu du gizarteak irakaskuntzaren programazio orokorrean parte har dezan bultzatzea, irakaskuntzaren kudeaketa demokratizatuz eta haren gainean beharrezkoa den gizarte-kontrola ezarriz. Ematen du logikoa dela helburu hori lortzeko iritzi-aniztasuna ziurtatzea. Orain arte argi gelditu da hori ez dela betetzen; ez, behintzat, politikaren, sindikatuen eta hizkuntzen arloetan.

Egia da 4. artikuluko 1. idatz-zatian, zeinean osaera arautzen baita, organoen, elkarteen, organizazioen... ordezkariez hitz egiten dela letra askotan, baina j) letran Parlamentuko Hezkuntza Batzordeko bi kidek parte hartzea proposatzen da, batzordeak izendatuak. Horrek Legebiltzarreko bi talde nagusietara mugatzen du aniztasun politikoa, eta bazter uzten ditu gainontzekoak, bai proposamenak egiteko orduan, bai informazioa jasotzeko orduan, egoera diskriminatzaile argia sortuz. Halatan, uste dugu beharrezkoa dela ordezkaritza sindikala zabaltzea, Eskola Kontseiluaren jardunean isla egokia izan dezan.

Hizkuntzaren esparruan, Nafarroaren berezko bi hizkuntzen oreka aintzat hartu beharra dago, adituen nahitaezko aholkularitza errazte aldera hizkuntzen eta ereduen ohiko funtzionamenduari dagokionez. Ordezkaritza hori Kontseiluaren gainean utzi behar delakoan gaude; izan ere, erakunde hori da euskararen erakunde ia guztiak ordezkatzen dituena.

Bestalde, gure ustez garrantzitsua da, baldin eta ikasleei dagokien lekuren bat hutsik gelditzen bada, Gazteriaren Kontseiluari parte hartzeko aukera ematea, kontuan hartuta Eskola Kontseiluaren parte izateko interesa erakutsi duela.

Bukatzeko, ezin dugu saihestu unibertsitateen parte-hartzearen garrantzia, unibettsitatez bestelako irakaskuntzaren programazio orokorrean ukitutako sektorea den aldetik; kasu honetan, Kontseiluan gaur egun jada ordezkaturik dagoenaz bestelako errealitate bat ordezkatzen du UNED-Urrutiko Hezkuntzarako Unibertsitate Nazionalak, eta interesgarria izanen litzateke parte hartzeko bide hori irekitzea.

Artikulu bakarra. 12/1997 Foru Legearen 4.1 artikuluaren hurrengo letren testua aldatzea, eta letra berri bat –r) letra– gehitzea:

d) Nafarroako unibertsitatez bestelako mailetako ikastetxe publiko eta pribatuetako ikasleen bi ordezkari, ikasleen elkarteek edo elkarteen federazioek proposatu eta bakoitzak duen ordezkaritzaren arabera aukeratuak. Leku horietakoren bat hutsik gelditzen bada, Nafarroako Gazteriaren Kontseiluari eskainiko zaio.

i) Unibertsitateen hiru ordezkari: bat, Nafarroako Unibertsitate Publikoarena; beste bat, Nafarroako Unibertsitatearena; eta beste bat Urrutiko Hezkuntzarako Unibertsitate Nazionalarena.

j) Nafarroako Parlamentuko Hezkuntza Batzordeko talde politiko bakoitzeko ordezkari bat.

l) Nafarroako Foru Komunitatean ordezkari gehien duten lau sindikatuek proposaturiko ordezkari bana.

r) letra berria gehitzea.

r) Euskararen Gizarte Erakundeen Kontseiluak proposatutako ordezkari bat. 

